
31 dekabr 2025


Müşavirlərin Qitə Heyətlərinin Konfransına

Sevgili dostlar, 

Doqquzillik Planın birinci fazası Bəhai icmasının diqqətəlayiq güclü tərəflərinə işıq salmışdır. Bəhailərin və marağı olan dostların 10 000-dən çox yığıncaqlarında Planın başladıldığı misli görünməmiş enerji və qətiyyət onun məqsədləri və xüsusi təbiəti barədə agahlığı tez bir zamanda yüksəltdi. Ardınca dərhal hərəkət başlandı. Biz gözləyirik ki, Rizvana qədər Planın əvvəlində üçüncü əlamətdar mərhələnin keçildiyi bir klasterin olmadığı 160 ölkə və regionun haradasa yarısında belə bir klaster – parlaq bir nailiyyət – olacaqdır. Nəticədə dəyərli təcrübə əldə edilmiş oldu ki, bunun da az olmayan bir hissəsi koordinasiyalı bir pioner strategiyasının tərkib hissəsi olaraq ayağa qalxan əhəmiyyətli sayda fərdlərin özünü həsr etməklə qoyduqları səylərlə qazanıldı. Eyni zamanda da, bütün ölkələrdə üçüncü əlamətdar mərhələ klasterlərə xüsusi diqqət yönəldilmişdir və nəticədə öyrənmənin hüdudları diqqətəlayiq dərəcədə irəli getmiş və Əmrin cəmiyyətqurucu gücü daha da görünən olmuşdur. Bu klasterlərin bir çoxu onların ətrafında olan klasterlər üçün bilik və resurs rezervuarı kimi çıxış edir və bunun hər yerdə böyümə prosesi üçün həyati vacib olması özünü doğruldur. Doğrudan da, birinci, ikinci və üçüncü əlamətdar mərhələni keçən klasterlərin sürətli hərəkatı bu paternin möhkəmləndirilməsini və geniş surətdə replikasiya olunmasını tələb edir. Zira, edilmiş tərəqqidən məmnun olsaq da, bu aşkardır ki, əgər hər bir milli Bəhai icması Plan başlayanda klasterlərin hərəkatı ilə bağlı qarşısına qoyduğu canatmaları yerinə yetirməlidirsə, onda ən nəhəng vəzifə hələ qabaqdadır. Böyümə proqramını intensivləşdirmək üçün tələb olunan qabiliyyətlərin bəslənməsini daha da genişləndirməyə təxirəsalınmaz ehtiyac var. Bu işin – və Doqquzillik Planın bütün işlərinin – başlıca istinad nöqtəsi, əlbəttə ki, 30 dekabr 2021-ci il tarixli mesajımız olaraq qalacaq, lakin bu bir neçə səhifədə biz Planın həyata keçirilməsi zamanı icmaların, təsisatların və fərdlərin səylərindən meydana çıxmış bir sıra bəsirətləri təqdim etməyə çalışacağıq.

*

Hansı nöqtədən başlamalarından asılı olmayaraq nəzərəçarpan tərəqqinin baş vermiş olduğu klasterlərdə, qonşuluq və kəndlərdə əsas amil sıravi səviyyədəki dostların öz təcrübələrindən qazandıqları bəsirətləri yaxında yaxud uzaqdakı qabaqcıl icmaların bəsirətləri ilə dəyişməz düstur tətbiq etmək hissi olmadan kombinə edərək birlikdə öyrənmək qabiliyyətləri olmuşdur. Hərçənd böyümə proqramının təməl xüsusiyyətləri – onun məqsədi, rəhbər prinsipləri və əsas alətləri – hər yerdə eynidir, fəqət böyümə mexaniki deyil, üzvi bir prosesdir. Belə bir prosesdə tərəqqi hər bir nöqtədə bir yerə xas olan prioritetlər barədə aydın anlayışı saxlamaqdan və sizin 2021-ci il konfransınıza mesajımızda vurğuladığımız kimi, təkamül edən reallıqların oxunması və yerli şəraitlərə uyğun yanaşmaların qəbul edilməsindən asılıdır.

Üçüncü əlamətdar mərhələ əvvəli yaxşı başa düşülmüş bir səyahətin bir yol ölçüsüdür. Bu mərhələ keçiləndən sonra tərəqqinin konsolidasiya edilmiş olduğu klasterlər üçün müştərək vacib xüsusiyyətləri görmək olur. İnstitutun proqramları nisbətən böyük və genişlənən insan resursu hövzəsi tərəfindən dəstəklənir. Daha çox qonşuluq və kəndləri intensiv fəaliyyəti dayanıqlı etməyə qabil etmək üçün səy qoyulur. Həm formal, həm də qeyri-formal təşkilati tədbirlərlə böyük sayları əhatə etmək və artan kompleksliyi idarə etmək üçün bir qabiliyyət vardır. Çox vacib olan budur ki, bu klasterlərdə effektiv tsikllərin dayanıqlı edilməsinə ardıcıl diqqət yetirilir, belə ki, icma müntəzəm oxuyub-öyrənmə, məşvərət, hərəkət və düşünmə-təhlil nəbzi vasitəsilə həm böyümək, həm də aid olduğu cəmiyyətin tərəqqisinə töhfə vermək qabiliyyətini gücləndirir. Bu tsikllər xüsusi intensivlik dövrlərini – dostların mümkün qədər ən geniş çevrəsinin iştirakını irəlilədən bir enerji yeridilməsini ehtiva edir. Ailə festivalları, yeniyetmə düşərgələri, xidmət layihələri, incəsənət səyləri və kollektiv təbliğ təşəbbüsləri kimi icma səyləri onların öz müvafiq ritmlərinə uyğun aparılır. Düşünmə-təhlil mühitləri çoxlu dostları bir araya gətirir və bu cür mühitlərin istifadəsi düşünülmüş və məqsədyönlüdür – yəni belə bir agahlıq var ki, düşünmə-təhlilin keyfiyyəti və lazımlılığı ondan doğan məqsədyönlü hərəkətlə ölçülür. Bu klasterlərdən resurslar ətraf klasterlərə axır ki, oradakı dostlara sürətləndirilmiş irəliləyiş əldə etməkdə kömək etsinlər. 

Biz xüsusi bir maraqla bariz ifadə olunmuş icma ruhunun, hətta geniş cəmiyyətdə bunun çox güclü olmadığı vaxt, üçüncü mərhələ klasterlərdə fəaliyyət paterninə cəlb olunanlar arasında getdikcə daha çox hiss olunmasını müşahidə etmişik. Bu çox vaxt mənsubiyyət hissi, vahid səy və qarşılıqlı dəstək duyğusu kimi ifadə olunur. Mədəniyyət səviyyəsində bu və digər irəliləyişlər xüsusilə klasterin intensiv fəaliyyət mərkəzlərində – yalnız iştirakın əhalinin əhəmiyyətli bir proporsiyası ilə ölçülə bildiyi yerdə deyil, həm də icmanın proqramları və fəaliyyətlərinə böyük sayların cəlb olunduqları hər hansı qonşuluq və ya kənddə aşkar görünür. Müştərək sosial kimlik və kollektiv məqsəd formalaşdırmağa və ya yenidən şəkilləndirməyə xeyli töhfə verən müxtəlif əməkdaşlıq mexanizmlərində də bir yüksəliş vardır. Bu təşkilati mexanizmlər bizim 2021-ci ildə qeyd etdiyimiz ailə və ev təsərrüfatı qruplarını, habelə, qadınlar və ya gənclər, fermerlər və ya təhsillə məşğul olanlar, çox vaxt dəstəkçi dostlar şəbəkəsi ilə birlikdə animatorlar və ya uşaq dərsi müəllimləri kimi təbii qruplaşmaları ehtiva edir. Bu cür qruplar icmanın həyatının hansısa bir cəhətini yaxşılaşdırmaq üçün öz səylərini təşkil etməyə başlayır və o səylərdə daha geniş iştirakı təşviq edirlər. Başqa sözlə, onlar daimiliyini təmin etdirməkdə icmanın böyüməsi və inkişafına kömək edirlər və bunu inzibati strukturda yeni təbəqə yaratmaq ehtiyacı duymadan edirlər. Bunun mühüm nəticələri vardır. Bu, Planda görünən bir protaqonist olmaqda icmanın meydana çıxan qabiliyyətini nümayiş etdirir. Təsisatların tam inamı və mehriban rəhbərliyi ilə qüvvətlənərək icma öz inkişaf trayektoriyasını yaradıcılıq və mahirliklə cızır və Həzrət Bəhaullahın Vəhyindəki prinsiplərin onun bilavasitə reallığında qarşılaşdığı məsələlərə necə tətbiq edilə biləcəyini araşdırır. 

Heç də təəccüblü deyil ki, 2021-ci ildə sizə təsvir etdiyimiz icma əsaslı təşəbbüslər çox vaxt yuxarıda qeyd edilən əməkdaşlıq mexanizmlərindən qaynaqlanır. Bu mütəvaze, amma dayanıqlı sosial fəaliyyət təşəbbüsləri böyümə proqramının içində, əlbəttə, lap başdan nəzərdə tutulan bir çalışma sahəsini təmsil edir; hətta lap erkən institut kurslarında dünyanın yaxşılaşdırılmasına töhfə verən hərəkətlər və sosial əhəmiyyəti olan məsələlər barəsində mənalı söhbətlər üçün qabiliyyət yaradılır. Son dörd ildə Planın fəaliyyətlərindən meydana çıxan icma əsaslı təşəbbüslərin sayı diqqətəlayiq dərəcədə artmışdır. Bəziləri də bəhai ruhlu təşkilatın təşviqi, təlimi və yardımının nəticəsi olaraq ortaya çıxmışdır. Bütün bu təşəbbüslərin meydana çıxması daha çox icma quruculuğu prosesinin nəzərəçarpacaq dərəcədə irəli getdiyi yerlərdə baş verir və biz sizin və köməkçilərinizin, həmçinin, Yerli Ruhani Məhfillərin bu cür təşəbbüslərə göstərdiyiniz dəstəyi qiymətləndiririk. Bu təşəbbüslərin dünya üzrə fərqli ortamlarda üzə çıxması və çiçəklənməsinə imkan verən şərtlər, o cümlədən, zamanı çatanda bu təşəbbüslərin bəzilərinin inkişaf edib necə icma əsaslı təşkilata çevrilməsi Bəhai Beynəlxalq İnkişaf Təşkilatı tərəfindən fəal surətdə araşdırılır.

İcmanın tərəqqisinin mərkəzində, əlbəttə ki, institut prosesi dayanır. Nə qədər ki, bir klasterdə böyük sayda insanlarla işləmək qabiliyyəti yetişdirilməkdədir, institut səylərinin, xüsusi xidmət aktları yerinə yetirə biləcək insan resursları hazırlamaq üzərində, demək olar, tam şəkildə fokuslanması təbiidir. Lakin zaman keçdikcə, üçüncü əlamətdar mərhələ keçildikdən və bəlirli intensiv fəaliyyət mərkəzləri güc topladıqdan sonra institut uşaqlıqdan yetişkinliyə qədər yaş dövrləri üçün təklif etdiyi proqramların sistematik və effektiv tədrisinə və bu proqramların klasterin digər hissələrində də yayılmasına daha ciddi fikir ayıracaqdır. Uşaq dərsləri bütün siniflər üzrə təqdim edilməyə başlayır, yeniyetmə qruplarında öyrənilən dərsliklərin sayı artır, və hər iki proqramda iştirak ilbəil dəstəklənib saxlanılır və bütün bunlar bu təşəbbüslərə daha yüksək dərəcə formallıq verir. Bu irəliləyişlər çox vaxt böyüyən gənclər dəstəsinin xidmətləri hesabına baş verir. İnstitutun səyləri tədricən əhalinin inkişafı üçün bəhai ruhlu materialları istifadə edən proqramlar, habelə, geniş cəmiyyətdə olan kurslar yaxud hətta bəzi yerlərdə icma məktəbi kimi əlavə təlim-tərbiyə səyləri ilə tamamlanır. 30 dekabr 2021-ci il tarixli mesajımızda biz ümidimizi ifadə etmişdik ki, gənclərin təhsil imkanlarına çıxış əldə etməsi üçün onlara kömək edilməsinə diqqət yetirilsin və bu ehtiyacın çeşidli yollarla, o cümlədən, məktəbsonrası hazırlıq və ali təhsil almaq istəyən gənclərə yardım edilməsi ilə ödənilməsini görməkdən məmnun olmuşuq. Geniş bir təlim-tərbiyə yolu şəkilləndikcə, icma hər bir üzvünü, xüsusilə gəncləri ruhani və intellektual inkişaf arayışında o yolla irəliləməyə stimullaşdırmaq və təşviq etmək üçün daha böyük məsuliyyət hiss edir. 

Biz institut proqramlarının təlim-tərbiyə dəyəri barədə geniş cəmiyyətdə agahlığın yüksəlməsindən hansı faydaların gəldiyini görürük. Bu uşaqların və yeniyetmələrin valideynlərinə və qohumlarına, həmçinin, bəhailərin qarşılıqlı fəaliyyətdə olduqları rəsmilərə və yüksək səviyyəli təhsil işçilərinə çıxmaları üçün səyləri ehtiva edir. Bu cür səylər geniş cəmiyyət tərəfindən, o cümlədən, ictimai təsisatlar və agentliklər, habelə ənənəvi liderlər tərəfindən verilən dəstəyi genişləndirir. Doğrudan da, Bəhai icmasının səylərinin əhəmiyyətli görünürlük və hörmət səviyyəsinə nail olduğu klasterlərdə yerli hakimiyyətdə, dövlət xidmətlərində və vətəndaş cəmiyyətində olan səlahiyyətli simaların bəsirət və əməkdaşlıq üçün müraciət etməsi qeyri-adi bir hal deyil. İnananlar və onları təmsil edən Yerli Ruhani Məhfillər cəmiyyətin təsisatları ilə yan-yana işləməyə açıqdırlar və belə bir əlaqəni xoş qarşılayır, amma bu zaman siyasətə sürüklənmək qaçmaq üçün də ayıq davranırlar. Bəzən biz dostların yerli hökumət orqanları ilə münasibətlərinin əməkdaşlıq səviyyəsindən çıxaraq cəmiyyətin inkişafına fokuslanmış müştərək missiya hissini – əhalinin bir bütöv kimi irəli getməsini – əhatə etdiyini görmüşük. Getdikcə daha və daha çox yerlərdə sakinlərin ümumən Yerli Məhfili özlərininki hesab edir və ondan saçılan işığı görürlər.
 
2021-ci ildə biz bəhai fəaliyyətinin hər hansı bir yerdə geniş vüsət aldığı zaman reallaşa biləcək imkanları xüsusi qeyd etmişdik və bunun baş verdiyi ortamlar nisbətən mütəvaze sayda qalsa da, onlar davamlı olaraq artan bir fenomendir. Bunlar klaster daxilində spesifik yerlərdir ki, orada Əmrin cəmiyyətqurucu gücü ən yüksək dərəcədə görünür. Burada Planın işləmə mexanizmləri insanların gündəlik həyatına elə yerləşir ki, onları bütöv şəkildə asanlıqla ölçmək və ya təsvir etmək mümkün deyil. Özlərinin kollektiv səylərində və müşavirələrində bu cür yerlərdəki dostlar insanların məşvərət etdikləri və həm elmdən, həm də dindən alınan bilikləri bölüşdükləri və o biliyi ailənin inkişafına, təhsilə, iqtisadi fəaliyyətə, səhiyyəyə və icma həyatının digər təməl proseslərinə onlara təzə ruh üfürərək tətbiq etmək yollarını tapdıqları mühitləri bəsləməklə getdikcə daha çox məşğul olurlar. Baş verənlərin uzağa gedən nəticələri nəzərə alındıqda, “böyümə proqramı” istilahı artıq belə bir inkişafın haqqını tamlığı ilə vermir. Baxmayaraq ki, klasterin digər hissələrində böyümə hələ də erkən mərhələdə ola bilər, amma bəhai fəaliyyətlərində iştirak səviyyəsinin belə yüksək olduğu bu yerdə Bəhai icmasının cəmiyyətlə münasibəti təkamül etdikcə yeni bir reallıq üzə çıxır. Parlaq üfüqlər bizi səsləyir.

*

Təbiət mühitində kombinasiya və əlaqələr canlılıq və yeni həyat yaradır; eynilə də çiçəklənməkdə olan öyrənmə prosesi də saysız-hesabsız formal və qeyri-formal qarşılıqlı fəaliyyətlərdən və onların üzə çıxan xassələrindən meydana gəlir. Bu proses sıravi səviyyədə dostlar arasında sərbəst axan, kəsilməz bəsirət, təcrübə və ideyalar mübadiləsi ilə səciyyələnir. Amma iş burada bitmir – bu proses regional və milli səviyyələrdə və onların da ötəsində açılmaqda davam edir və öyrənmə hər bir səviyyədə hərəkət üzərində düşünmə-təhlil üçün yaradılan mühitlərdə baş verən dinamik müzakirələrlə bəslənilir. Bu müzakirələr dünya Bəhai icmasının Planın çərçivəsində qoyduğu səylərdən alınan dərsləri, habelə, yerli səviyyədə meydana çıxan paternlərin təhlilindən alınan qənaətləri istifadə edir. Əlbəttə, bu müzakirələr həm də hər bir səviyyədə xidmət edən təsisat və agentliklər tərəfindən şəkillənir. Çünki hərçənd fərdlərin, icmaların və təsisatların hamısının vermək üçün bir töhfəsi olsa da, məhz Əmrin təsisatlarıdır ki, son nəticədə bu bütöv öyrənmə ekosisteminin qayğısına qalmaqla görəvləndirilmişlər. Mühüm bir tələb budur ki, həm təsisati, həm də daha az dərəcədə formal olan adekvat mexanizmlərin yerində olması təmin edilsin ki, bu çiçəklənə bilsin və öyrənmə prosesinə cəlb olunanların hamısı təvazökarlıq və comərdlik ruhu ilə dolu mehriban münasibətlərlə bir-birinə bağlansınlar. 

Təsisatların və agentliklərin bir öyrənmə prosesini bəsləmək qabiliyyəti, onların işi effektiv və səmərəli şəkildə idarə etmək qabiliyyəti ilə sıx bağlıdır. Hər hansı bir nahiyədə müxtəlif hərəkət xətləri dəfələrlə artdıqca və qarşılıqlı fəaliyyətdə olduqca, Yerli Məhfillər koordinasiya və planlaşdırma ehtiyacını getdikcə daha çox qarşılamağa qabil olmuşlar. Məhfillər bu məsuliyyəti çox vaxt klaster agentlikləri ilə bölüşürlər və onlar birlikdə məsləhət, resurslar və təşviqin ən çox ehtiyac olan yerlərə yönəldilməsini və öyrənmə prosesinin irəliləməkdə davam etməsini təmin edirlər. Xüsusilə klaster agentlikləri bunun fikir verirlər ki, bir nahiyədə, hətta onun kiçik bir hissəsində, öyrənilmiş dərslər klasterin qalan hissəsinə də fayda versin. Bu arada, klaster daxilində bilik və bəsirətlərin paylaşılmasına yanaşma bilik və bəsirətlərin klasterlər arasında paylaşılmasına yanaşmada əks olunur. Cəld dəstək təminatı və təcrübə mübadiləsi bitişik klasterlər qrupu daxilindəki təşkilati mexanizmlərin inkişafı ilə mümkün olmuşdur. Regional Bəhai Şuralarının və ya Milli Böyümə Komitəsinin artıq hər bir ölkədə yaranmış olması ilə təsisati vasitələr böyümə prosesinin sistematik şəkildə irəli getməsi üçün hər yerdə mövcuddur. Milli səviyyədə isə, baş verənlərin zənginliyi bunu tələb etdikdə Milli Məhfillər öyrənilməkdə olanlarla ayaqlaşmaq üçün müəyyən strukturlar və mühitlər yaratmışlar. Təbii olaraq, böyümənin ehtiyacı onu tələb etməyincə yeni element daxil edilmir; bununla belə, mövcud təşkilati mexanizmlərin böyümənin tələblərini qarşılamaq üçün icmanın hər hansı bir səviyyəsində daha da təkamül etdirilməli olması ehtiyacına ayıq olmağı və sonra müvafiq təsisatlarla qarşılıqlı fəaliyyətinizdə münasib bir formada yeni təşkilati mexanizmlərin meydana çıxmasını təşviq etməyi sizdən və köməkçilərinizdən gözləyirik. 

Biz həmçinin görmüşük ki, təlim institutunun işini dəstəkləyən inzibati mexanizmlər elə bir şəkildə təkamül edir ki, bu, institutun proqramlarının gərəkli keyfiyyətlə tədris olunaraq sürətləndirilmiş yayılması barədə öyrənmə prosesini bəsləyir. Erkən mərhələlərdə bu mexanizmlər kifayət qədər sadədir, lakin elə ki klasterdə aparıcı, animator, uşaq dərsi müəllimləri kimi xidmət edənlərin sayı artır, onların kollektiv öyrənmə prosesinə anlamlı bir şəkildə cəlb olunması ehtiyacı daha da təxirəsalınmaz olur. Bu həyati vacibdir ki, onlar bir-biriləri ilə davamlı söhbətlər etməyə, qruplarda birlikdə düşünməyə və hərəkətdə bir-birlərini dəstəkləməyə qabil olsunlar. Bu qarşılıqlı fəaliyyət paternləri sözü gedən dostlar, koordinatorlar və onlara yardım edən əməkdaşlar tərəfindən effektiv bir şəkildə müşayiət olunduqda daha asanlıqla inkişaf edir. Əlbəttə, hər bir klasterdə koordinatorların özləri də yetişdirilməli və zaman keçdikcə qabiliyyətlərini inkişaf etdirməkdə onlara kömək edilməlidir və bu, ümumən, regional və ya milli institut koordinatorlarının məsuliyyətidir ki, onların səyləri də öz növbəsində hər bir təlim-tərbiyə proqramı üzrə dostlar komandası tərəfindən getdikcə daha da gücləndirilir. Son dörd ildə bu komandalar regional və milli koordinatorlara bir proqramın məzmununu dərindən araşdıran seminarlar təşkil etməkdə böyük kömək göstərmişlər ki, bu da institutun materiallarının getdikcə daha böyük yaradıcılıq, çeviklik və zirəkliklə – amma proqramın əsas komponentlərini güzəştə getmədən – daha çox sayda insanlara çatdırılmasına imkan verir. 

Bütün bu müddət ərzində institutun öyrəndiklərindən baş qaldıran təcrübə və bəsirətlər toplanılır, təhlil olunur və bölüşülür. Bu iş dövri olaraq institut tərəfindən çağrılan, Köməkçi Heyət üzvləri, Regional Bəhai Şurası və ya Milli Böyümə Komitəsinin nümayəndələri, öyrənmə meydançasından resurs şəxsləri və təcrübələri qiymətli bir sərvətə çevrilmiş digər fərdləri bir araya gətirən məşvərət yığıncaqlarından xeyli dərəcədə faydalanır. Bu əməkdaşlıq qrupunun görüşləri institutun digər təsisatlar və agentliklərlə əlaqələrini möhkəmləndirməyə kömək edir və təmin edir ki, onun öyrənmə prosesi bütövlükdə böyümə prosesi barədə öyrənmənin daha geniş kontekstində açılsın. İnstitut şurası da institutun bütün digər aspektlərinin, o cümlədən onun inzibati qabiliyyətinin, möhkəmləndirilməsini elə bəsləyir ki, o, kompleksliyi getdikcə artan ruhani təlim-tərbiyə sistemini dayanıqlı etsin. Və demək olar, bütün institutlar indi artıq həm praktiki dəstəyin, həm də dəyərli bəsirətlərin axınını asanlaşdırmaq üçün qruplaşdırılmışlar; bu şəbəkələrin inkişafının institutların tez irəliləmələri üçün vacib bir strategiya olması özünü doğrultmuşdur. 

*

Sizin 2021-ci il konfransınıza müraciətimizdə təsvir edilən alovlanmış ruhların klasterdən-klasterə və getdikcə daha böyük saylarda sidq-ürəkdən bağlılıqları ilə və ən kritiki – öyrənmə prosesinə həsretmələri ilə Planı izləmələrini görmək bizə davamlı olaraq sevinc gətirmişdir. Bu, Planın ikinci fazasında edilməli olan tərəqqi üçün etibarlı bir təməldir. 

Planda açılmaqda olan proseslər, əlbəttə, fərdə dərin, transformativ təsir göstərir. Biz öz çalışmalarını Allahın İradəsinə daha yaxından necə uyğunlaşdırmağı öyrənən şövqlü dostları görürük. Planın hərəkət çərçivəsi daxilində işləməklə fərdlər həyatı – onun bütün aspektləri ilə – özləri üçün, uşaqları, geniş ailələri və icmaları üçün yaxşılaşdırmağın yollarını kəşf edirlər. Onlara məxsus olan yüksəlmiş ruhani şüur onları məqsəd və məna dolu həyata, Allahın bəxş etdiyi potensiallarını inkişaf etdirməyə və cəmiyyətin transformasiyası üçün çalışmağa həsr edilmiş həyata aparır. Onlar tərəqqini irəli aparmaqda biliyin dəyərini etiraf edir, onun yaradılması üçün təəhhüdləri var və onu azad şəkildə və təvazökarcasına bölüşürlər. Öyrənmə onlar üçün bir zehin vərdişi, etdikləri hər şeydə bir istiqamətdir. Hər üzdə onlar həqiqəti axtaran bir yoldaş görürlər. Onlar özlərini tamamilə bir əhalinin ruhani, intellektual və maddi inkişafına həsr edirlər. Dünyanın zəifləmək bilməyən yayındırıcı şeyləri onları yoldan çıxarmır. Onlar səbatla irəliləyirlər, səbirli və mətanətlədirlər, uzun vədəli səyə təəhhüdləri var. Çox sayda digərlərinin yoldaşlığında onlar əmin-amanlıq sığınacaqları inşa edirlər. 

Bu dəfələrlə müşahidə olunmuşdur ki, fərdlər öz ətraflarında geniş açılan fəaliyyət paternlərinin əhəmiyyətinin daha da fərqində olduqda onu daha da inkişaf etdirmək üçün vaxtlarını və yaradıcı enerjilərini həvəslə verirlər. Daha ümumi şəkildə, inananlar həmçinin Fonda ianə verməklə və digər növ maddi resursları təqdim etməklə öz icmalarına kömək edirlər. Hərçənd bütün inananlar bu cür ianələr versələr də, bəzi imkanlı inananlar üçün, bu Planı irəlilətməyin bir yoludur ki, onlar bunu istifadə etmək üçün xüsusilə əlverişli mövqedədirlər. Bir şəxsin xidməti hansı formanı alırsa alsın, bu, bir tərəfdən Əmrin ehtiyacları, digər tərəfdən isə hər bir fərdin şəraitinin təqdim etdiyi imkanlar və onun etməyi seçdiyi fədakarlıqlar arasında bənzərsiz qarşılıqlı təsirdən doğur. 

Və inananlar bir ruhu Həzrət Bəhaullahın missiyası ilə tanış edə bilmək – və bunun ötəsində, Əmrin astanasında dayanan bir ruha içəri daxil olmağa mehribancasına kömək edə bilmək imtiyazını getdikcə daha çox qiymətləndirirlər. 2021-ci ildə biz ruhani bir səyahətdəki bu son dərəcə qiymətli ana diqqət çəkmişdik. Biz maraqla müşahidə etmişik ki, o vaxtdan bəri bir çox yerlərdə dostlar qəlb şəhərinin nə zaman açıq olduğunu necə anlamağa və bu ana gətirən, həmçinin ondan sonra gələn söhbətlərə diqqət yönəltmişlər. Bu mənada həm müxtəlif ortamlarda həssaslığı necə sezmək, həm də onun imana yetişdiyini necə qəbul etmək baxımından hələ öyrəniləsi çox şeylər qalır. 

Öz həyatına dönüb baxdıqda insan üçün bundan böyük sevinc və təsəlli ola bilməz ki, o həyat ilahi dərman barədə iti bir agahlıq içində yaşanıb, bu dərmanı həssas ruhlara təqdim etmək üçün heç bir səy əsirgənməyib və əlində fürsətin olduğu o uçub gedən illər ərzində – çətinliklərin içində belə – bəşəriyyətin kəskin ehtiyacına cavab vermək üçün hər bir şans yaxalanıb. Biz hər dəfə Onun Astanasına üz tutduğumuzda, hərarət və iştiyaqla bütün dostların müvəffəqiyyəti üçün Həzrət Bəhaullaha yalvarırıq.

[İmzalanmışdır: Ümumdünya Ədalət Evi]

